
la nang kiew stet, ka tulop
kaba rit ka pynlong ïa ka
jingim jong bun ki nonghikai
kaba eh shibun. Kiba la don
iing don sem ki hap ban
pyrkhat kumno ban kyrshan
ïa ka longiing, ban siew bai
pule ki khun, ban thied dawai
lada don kiba pang bad ban
pyndap ïa ki jingdonkam ba
man ka sngi.

Lada ka jingmut jong ki
nonghikai ka dap da ki
jingkhuslai halor ka
jingkamai, ka long kaba eh
ban pynleit jingmut pura ha
ka kam hikai. Kam mut ba
kim trei shitom, hynrei ka
jingeh ha ka liang ka ioh ka
kot ka ktah ïa ka mynsiem
bad ka jingmut jingpyrkhat
jong ki. Kumta, lada ngi kwah
ban kyntiew ïa ka pule puthi,
ngi dei ruh ban kyntiew ïa
ka jingim jong ki nonghikai.

Ka long kaba sngewsih
ba ha bun ki jaka, ka bainong
jong ki nongtrei sngi lane ki
nongtrei kynta ka kham heh
hynrei ka tulop jong ki
nonghikai ka dang duna.
Kane ka pynpaw ba ka imlang
sahlang kam pat ai ïa ka

Ka kam nonghikai ka dei ka kam kaba khia bad kaba don burom
jingithuh kaba biang ïa ka
dor jong ka kam jong ki
nonghikai. Hynrei dei ki
nonghikai kiba hikai bad
pynwandur ïa kito kiba sa
kylla long ki doctor, engineer,
lawyer, ophisar sorkar, scien-
tist, MLA, MP, Myntri bad
kiwei ki nongïalam jong ka
ri.

Dei na kane ka daw ba
bun ki nonghikai kim banse
hynrei ki hap ban wad sa
kiwei pat ki lad kamai. Bun
ki sdang ban pynkhreh kot,
don kiba ai coaching class,
don kiba trei rep, don kiba
khaïï rit bad don ruh kiba leh
kiwei ki kam hadien ba la wai
skul. Ki leh ïa kine ym dei ba
kim ieid ïa ka kam hikai,
hynrei namar ba ka tulop
kaba ki ioh kam biang ban
kyrshan ïa ka iing ka sem.

Ka jingpynkhreh kot ka
la kylla long kawei na ki lad
kamai ba bun ki nonghikai
ki pyndonkam. Hynrei kane
ruh ka shim por bad ka shim
bor. Hadien ba la dep hikai
ha skul, ki dang hap ban hikai
biang haduh janmiet lane
haduh mynmiet. Kane ka

pynlong ba kim ioh por shuh
ban shongthait, ban pule
shuh shuh ne ban pynkhreh
bha ïa ki jinghikai jong ka
sngi ban wan. Hynrei kim don
lad da kumwei namar ba ka
jingdonkam jong ka iing ka
sem ka kham kyrkieh.

Ka sorkar, ki bor
pynïaid skul, ki trai skul
shimet bad ka imlang sahlang
baroh kawei ki dei ban
sngewthuh ïa kane ka jingeh.
Ka jingbei tyngka ha ka pule
puthi kam dei tang ban tei
iing skul thymmai lane ban
thied tiar, hynrei ka dei ruh
ban pynthikna ba ki
nonghikai kin ioh ïa ka tulop
kaba biang, kaba long hok
bad kaba lah ban ai ïa ka
jingim kaba shngaiñ.

Nalor kata, ka donkam
ruh ban pynioh ïa ki
nonghikai ïa ki lad pyntbit
man ka por. Ka pyrthei ka
nang kylla stet, kumta ki
rukom hikai ruh ki dei ban
nang kylla. Ka training, semi-
nar bad workshop ki dei ban
long kiba bteng khnang ba ki
nonghikai kin nang lah ban
ai ïa ka jinghikai kaba paka

bad kaba ïaid ryngkat bad ka
por.

Ki kmie ki kpa ruh ki
dei ban ïatreilang bad ki
nonghikai. Ka jinghikai kam
dei tang ka kam jong ka skul
hynrei ka dei ka
jingkitkhlieh lang jong ka
iing bad ka skul. Lada ki kmie
ki kpa ki ai ka jingkyrshan,
ki buddien ïa ka jingpule
jong ki khun bad ki burom ïa
ki nonghikai, ki khynnah kin
ioh ïa ka jinghikai kaba
kham bha.

Ka imlang sahlang ruh
ka dei ban ai ïa ka jingburom
kaba dei hok ïa ki nonghikai.
Ha ki por kiba mynshwa, ki
nonghikai ki long kiba
paidbah ki burom bha.
Mynta ruh kane ka burom ka
dei ban ïai neh. Ka jingithuh
bad ka jingburom paidbah ka
long kawei na ki bor kiba ai
mynsiem ïa ki nonghikai ban
ïai trei shitom.

Lada ngi kwah ban iohi
ïa ka jylla Meghalaya kaba
kiew ha ka pule puthi bad ka
roi ka par, ngi dei ban sdang
da kaba pynkhlain ïa ka
bynta jong ki nonghikai. Ka

jingsiew tulop kaba biang
kam dei ban peit kum ka
jinglut hynrei kum ka jingbei
tyngka ha ka lawei jong ka
jylla bad ka ri. Ki khynnah
kiba ioh ïa ka jinghikai kaba
bha kin kylla long ki
nongshong shnong kiba don
ka jingtip, ka akor ka burom
bad ka jingkitkhlieh.

Ha kaba kut, ka kam
nonghikai kam dei tang ka
kam hynrei ka dei ka
jingshakri ïa ka imlang
sahlang bad ïa ka ri. Ki
nonghikai ki thung ïa u
symbai jong ka jingtip ha ka
dohnud jong ki khynnah, bad
u soh jong kata u paw hadien
bun snem.

Kumta, lada ngi kwah ïa
ka lawei kaba phyrnai jong
ka jylla bad ka ri, ngi dei ban
burom, ban kyrshan bad ban
pynbha ïa ka jingim jong ki
nonghikai. Haba ki nonghikai
ki im ha ka jingshngaiñ bad
ka jingkmen, kin nang lah
ban ai ïa ka jinghikai kaba
paka bad ban tei ïa ka pateng
ban wan kaba don ka
jingstad, ka akor ka burom
bad ka jingkitkhlieh.

ban ñiew ïa kane ka mat kum ka jingïapher
jingmut hapdeng kiba kyrshan bad kiba
pyrshah ïa ka project jong ka Shree Cement.
Ha ka jingshisha, kane ka long ka mat kaba
ïadei bad ka jinglong trai ïa ka khyndew ha
Lum Syrman,ka rukom treikam ka aiñ, ka
jingleh jubor bad ka jingpynbeit shwa ïa ki
jingeh jong kiba shah ktah hashwa ban
pynlong ïa ka public hearing. Ngi kyrpad ïa
ka Committee ban pynshisha ïa ka jinglong
trai ïa ka khyndew, ban hok ki nongshong
shnong kiba shah ktah, ka jinglong jong ka
jingiapynbeit jaka (land settlement), ki
jingjia ba jia ha ka Public Hearing ha ka 31
tarik u bnai naitung 2026, ka jingïuhroit roit
ïa ka hok ki nongshong Shnong, ka jingai
NOC halor ka jaka ki wei khlem ka
jingmynjur ki trai jaka, ki rukom ïaid ki kam
(proess) kaba la pynrung ïa ka jaka ki
nongshong Shnong hapoh ka project”

Ki la dawa ruh ban pynlong ïa ka
jingtohkit kaba laitluid bad kaba bniah halor
ki jingjia ha ka 31 naitung 2026, ban ithuh ïa
ka bor ba dei hok kaba la pynsangeh ne khang
ïa ki briew kiba shah ktah ha ka Mining
Project ban leit shimbynta ha Public Hear-
ing, hato ka Public Hearing ka la ai ne em ïa
ka lad kaba shisha bad ba laitluid ïa ki trai
khyndew kiba shah ktah ba kin shimbynta
bad ban pynpaw ïa ka sur jong ki bad jingeh
jong ki ha ka public hearing, ban pynthikna
ba ki jingeh halor ki hok jinglongtrai iaka
khyndew la pynbeit ne em shuwa ban aiti
bad pyndonkam ïa ka khyndew ki riew
shimet na ka bynta ka project, ban pynthikna
la ka don ne em ka jingiateh kular ban siew
bailutsan namar ym dei ban shu ñiew kum
kaba la biang lada ym pat pynshisha ïa ki
briew kiba don hok halor ka khyndew ban
ioh bad lada ym pat bud ïa ka rukom bad ki
kyndon kiba katkum ka ain.

Ha ka jingthoh ki nongrep ba rep ba ju
rep ha Lum Syrman ki la bynrap shuh shuh
ba dei ban don ka jingtohkit kaba bniah ha
kaba ïadei bad ka jingai NOC U Doloi Elaka
Nongkhlieh, u Doloi Na-o  Sukhlaiñ bad
Waheh Shnong ka Shnong Lum Shyrngan,
bah Rimi Shadap bad Secretary Shnong
Lum Shyrngan, bah D Pakem, ban tohkit
bniah bad pynshisha ba ka Lum Syrman

Pynpaw ki nongrep bad RS Shnongrim ïakaei kaba
kam dei ka Shnong ba shong briew hynrei ka
dei jaka rep.

Ki nongshong Shnong jong ka
Shnongrim kiba shah ktah kiba im ha ka rep
ka riang bad ki ju rep ha Lum Syrman ki la
pynpaw da kaba ong “Ngi don ki kot ki sla
bad ki sakhi kiba ngi long kiba kloi ban
pynmih ha khmat ka Committee, namarkata,
ngim lah ban pdiang ïa ka rukom knieh jubor
ne shim ia ka jaka jong ngi kum ka jaka kaba
lait ban pyndonkam na ka bynta ka mining
project jong ka Shree Cement Ltd. Ka
jingpyrshah jong ngi kam dei tang ban
pyrshah ïa ka jingtrei jong ka mining project,
ngi pyrshah ruh ïa ka jingpyndonkam ïa ka
khyndew jong ngi khlem da pynshisha,
khlem kano kano ka jingia pynbeit shuwa ïa
ki hok jong ngi halor katei ka khyndew.

Namarkata, ngi kyrpad da kaba burom
bad da ka jingsngew skhem ïa ka Fact Find-
ing Committee ban pynshisha ïa kiei kiei kiba
la pynpaw, ban bishar ïa baroh ki jingthoh
bad ban sngap ïa ki trai khyndew kiba shah
ktah bad ka jingpyrshah jong ngi kan long
tad haduh ba ia ki hok ha Lum Syrman yn
lah ban pynbeit bad pynioh ha ki nongshong
jong ka Shnong Shnongrim, ngi kum ki trai
jaka bad ki nongrep ha Lum Syrman ngi
pyntip ruh ha khmat jong ka Fact Finding
Committee ba ka jing pyrshah jong ngi kam
dei tang haka 31 tarik u naitung 2026 lane ka
ka Public Hearing,  hynrei ngi la pyrshah
naduh ba sdang bad ngi ieng shkem ha ka
nongrim kaba shisha ban pyrshah ïa kane ka
Mining Project jongka Shree Cement Ltd kaba
la thmu ban leh jubor ha ka jaka jong ngi bad
ïa kane ka jingpyrshah ngi la la dep ujor bad
ai jingtip ruh sha baroh ki tnat trei kam ka
Sorkar Meghalaya kiba ïadei bad ka kane ka
project kaba long beaiñ bad kaba shu iuh roit
ïa ka hok ki trai jaka, ngi la ujor ruh hakhmat
ka ïingbishar badonburom jong ka Meghalaya
High Court ban ioh ka jingbishar kaba hok
bad kaba khuid, ngi la dep buh ruh ïa ka
dorkhas hakhmat u Myntri rangbah ka jylla,
u  Conrad K Sangma hakaba ïadei bad ka
kane ka jingpyrshah jong ngi ïa kane ka
project, hynrei haduh mynta halor kane ka
jingpyntip ngi khlem pat ioh satia kano kano
ka jubab”

Ïa kane ka prokram la
pynïaid da ka National
People’s Youth Front (NPYF),
1-Nartiang Constituency bad
ka dei ka jingai jinghikai ei
sha ki samla pule ki ban
ïakhun ïa ka eksam SSLC.

Ïa kine ki 6 tylli ki
Centre la buh ha Ummulong,
Wahiajer, Modop,
Umladaang, Khanduli bad
Namdong khnang ban ïarap
ïa ki samla pule na ki skul
bapher bapher jong ka
constituency.

U president ka NPYF 1-
Nartiang Block u Damechwa
Dhar ula ai khublei ïa u MLA
ka thaiñ uba dei ruh u
Symbud Myntri Rangbah u
Bah Sniawbhalang Dhar uba
la kyrshan ïa kane ka jingai
jinghikai Tution khlem da
siew pisa.

U la ong ba ka jingai
jinghikai khlem jingsiew kan
long ka jingmyntoi kaba
khraw ïa ki samla pule
khamtam kito kiba wan na ki
longïing kiba duk bad kito
kiba sah ha ki shnong kiba
jngai.

U bah Damechwa u la
ong ba da ka jingkyrshan
kaba ïai bteng jong u Symbud
Myntri Rangbah, ka
jingthmu ka long ban pynïar
ïa ka Pathfinder Programme
sha baroh ki bynta jong ka
Nartiang constituency ha u
snem ban wan khnang ba
kham bun ki samla pule kin
ïoh jingmyntoi.

Nang pynbun u ma
Sniawbha ïa ki jaka

Ïa kane ka ïing thymmai
la shna hapoh ka DSEL
Scheme 2023–2026 naka
bynta ka jingmyntoi jong ki
khynnah skul ka thaiñ. Ha
kane ka prokram la wan ban
sakhi lang da u Het Pohthmi
uba dei u MDC ka War West
kum u symbud kongsan, ka
kong W. Nonghuloo, SDSEO,
Amlarem, ha ryngkat u
Waheh Shnong bad Secretary
ka Padu Bah, ki nonghikai,
ki kmie ki kpa, ki dkhot jong
ka School Management Com-
mittee, ki khynnah skul bad
kiwei de.

U ma Lahkmen Rymbui
haba ai jingkren ula pynpaw
pynpaw ka jingsngewnguh ïa
U Blei bad ai khublei ïa baroh
kiba don bynta lang bad ka
skul, Ula pynsngew ïa ka
thong jong ka sorkar hapoh

Plie u ma Lahkmen Rymbui ïa ki 7 tylli ki kamra

ka jingïalam jong u Myntri
Rangbah ka jylla u Conrad
K. Sangma ban pynkhlaiñ
shuh shuh ïa ka pule puthi
hapoh ka jylla.

Ula kdew ruh halor ka
jingkiew jong ki jaka pule ha
kylleng ki jaka jong ka
Amlarem Sub-Division, da
kaba kdew ruh ïa ki skul
RMSA kiba don ha
Shkenpyrsit, Trangblang
bad Umladkhur bad mynta
ka jingthmu ban pynïar ïa ka
Secondary Education ha
Jong U Chen bad Kharkana.
Shuh shuh ula pynnsgew ha
kaba ïadei bad ka Eklavya
Model Residential School
(EMRS).

Nalor kata sa ka
jingïarap pisa ka sorkar sha
ki samla pule kynthup ïa ki
kot pule, uniform and com-

posite grant bad ka Scholar-
ship, ula pynsngew ruh
shaphang ki skim pynroi
bapher bapher jong ka sorkar
kiba ïadei bad ka imlang ka
sahlang, ka rep ka riang, ka
kam jngohkai pyrthei, ki mar
rep bad ki kam seng kam
seng jam.

U Myntri ula kren ruh
shaphang ka CM-Elevate bad
ka Hello Meghalaya, kiba ai
lad ïa ki samla ban kyntiew
ïa ki sap ki phong jong ki bad
ban wad ïa ki lad kamai.
Nangta u ma Lahkmen ula
pynsngew halor ka
Meghalaya Teacher Training
Academy bad ula ban jur ïa
ka jingdonkam ban ïai bteng
ban ai jinghikai bad kyntiew
ïa ki nonghikai ha kane ka
kam.

Na ka liang ka Rammon
Mukhim, Headmistress, Padu
Bah Government Lower Pri-
mary School kaba pynsngew
ïa ka jingïaid lynti jong ka
skul kaba la sdang ban seng
naduh u snem 1954, la ïoh
jingkren ruh na kong W.
Nonghuloo, SDSEO, Amlarem,
ma Het Pohthmi, MDC War
West bad ka jingkren ai
khublei na u T. Pohthmi.

khatduh la pyndep da u President rangbah jong ka HYDC Cen-
tral Executive Council, u bah Wyraiwan Sohtun lem bad ki
dkhot ka seng.

Kum ban shu phai dien, u (L) Mihsalan Thoo u la khlad
ha ka jingjia shah tynrah kali kaba la jia ha ka step phyrngap
jong ka 29 tarik u nailur, 2026 ha surok national highway ha
Lad Jyliah ha Mookhep.

Halor kane ka jingjia na ka liang ka seng HYDC hynnin
ka sngi ka la leit buh da ka ejahar hakhmat u Superinten-
dent of Police East Jaiñtia Hills District ha kaba ka seng ka la
kyntu ïa ki bor pulit ban wad bniah ioh ka don kano kano ka
daw halor ka jingshah tynrah kali u bah Mihsalan Thoo, ban
peit bha ioh ka dei ka Hit and Run Case ban wad lyngba ki
CC Tv kiba don hajan ban tip ïa ka kali ba tynrah, ban wad
bniah ruh ban tip ïa ka por ba u shah tynrah kali.

Haba kren ha ka jinglehburom ba khatduh ha ïangsah
u bah Mihsalan Thoo ha Rymbai, u President rangbah ka
seng, u la pynsngew ïa ka history ne ka jingiaid lynti u bah
Mihsalan kum u nongialam ka HYDC na East Jaiñtia Hills
District bad u la ai ruh ki kyntien sngewlem ïa i kmie bad
kiba ha iing ha sem jong u (L) Mihsalan Thoo.

U bah Wyraiwan Sohtun, ha ka sngi leh burom khatduh
ïa u (L) Mihsalan Thoo, u la iathuh bad pynsngew ba “ u bah
Mihsalan Thoo uba dei u President jong ka Hynñiewtrep
Youth Development Council East Jaiñtia Hills District Unit,
u dei u rangbah uba ju don ka jingangnud ban long ka sur
jong ki paidbah na ka bynta ka bha ka miat ha ka imlang ka
sahlang, ha kane ka jingdon jong u bad ka HYDC u la  iakhun
ban kyntiew ïa ka bainong jong ki briew kiba trei bylla ha ki
dukan, ki  pharmacy, ha ki petrol pum, kawei kaba shon
mynsiem ïa nga ka dei kaba u la iathuh ha nga ba kito kiba
trei bylla sait tiar ha Dosti Hotel ha Ladrymbai ki la kiew
bainong mynta sha ka T7000 hajar tyngka, namar mynshwa
ki ju ioh tang T5000 hajar, u la shimkhia ruh ha kaba ïadei
bad ka jingdie tuh ïa ki dawai bad ba die ïa ki dawai kiba la
palat ka taraik ba la buh ne expire date ha East Jaiñtia Hills,
na kata ka daw ngi sngew burom bha ïa une u rangbah namar

Leh burom khatduh u President ka HYDC-CEC ha ka jingleit ontep ïa
ka kyntien hi ka ong Ban shakri ïa u briew ka dei ka kam ban
shakri ïa u Blei kam don kano kano ka kam ka ban kham
khraw ban ïa ka kam ban shakri ïa ki paidbah, na ka liang ka
seng ngi dap da ka jingsngewsih kaba khraw bha ba ngi duh
noh ïa une u samla rangbah uba riew spah ha ka mynsiem
bad ha ka pyrkhat pyrdaiñ na kabynta ban iarap ïa ki
paidbah ka East Jaiñtia Hills bad ïa ka jylla hi baroh kawei,
ka jingshimbynta u bah Mihsalam Thoo ha ka por ba ngi leit
beh ïa ki dkhar bangla kiba don ha Shalang ka dei kawei ba
ka sorkar ka la peitkhmat bad iaraoh ïa ka jingtrei shitom ki
khun samla, ha East Jaiñtia Hills ruh ki don bun bah ki kam
ba u bah Mihsalan u la trei na ka bynta ki paidbah kaba
lehse phi baroh phim tip hynrei ki jingthoh bapher bapher
kiba u thoh na ka bynta ki paidbah ki don ka jingthoh ha DC
office ban iarap ïa ki paidbah, ka jingangnud jong u kaba
khatduh ka dei na ka bynta kane ka dong kaba u sah ha
shnong Rymbai ha kaba u la ong ba u kwah ban kyntiew ïa
ka kam football ha ka dong ba u shong u sah”

U nongialam ka HYDC u la ong ruh ba ka jingkhlad u
bah Mihsalan Thoo ka dei ka jingduh kaba khraw ym tang ïa
ka seng hynrei ia ka ïing ka sem, ka shnong ka thaw, ka
district bad ka jylla hi baroh kawei, hynrei dei pat ban shaniah
ha ka jingpyniaid u Blei baroh ka dei ka mon ka jong u Blei
“Nga kyrpad ïa ka ïing ka sem jong u bah (L) Mihsalan Thoo,
bad ïa ka kur ka jait Thoo ba kim dei ban sngewsih shuh
namar kane baroh ka dei ka mon ka jong u Blei kaba ngi kum
ki briew ngim lah ban leh eiei ia ka mon u Blei”   ai mynsiem
bad kyntien jingpyntngen u bah Wyraiwan Sohtun..

 U la kular  ruh ba ka jingiadei jong ka seng HYDC bad
ka ïing ka sem jong u bah Mihsalan Thoo kam pat kut bad ka
seng kan ïai don lang don ryngkat bad ka ïing ka sem jong u
bah Mihsalan Thoo ha kino kino ki jingeh ba kum ka ïing ka
iakynduh bad ka seng kan nym klet ïa ki kam jong u Mihsalan
Thoo kiba u la leh na ka bynta ki khun samla kina ha East
Jaiñtia Hills District bad la pynkut ïa ka jinglehburom da
kaba pyrta ïa ki kyntien phira jong ka seng “Ngin ieng tylli
namar ka Ri”

nongïashim bynta ki la pynpaw ïa ka jingpyrshah halor ka rukom pynbeit ïa ka thup nongthep
vote lyngba ka SIR bad ban jur ïa ka jingdawa ban hiar shuki ïa u CEC bad ha kane ka sngi
kum ka dak ka jingpynrem naka liang ki nongïalam ka seng Congress kila thang ruh ïaka
tyngshop jong u Gyanesh Kumar ha phyllaw ka Nongpoh Town Shopping Complex.

Ha kane ka sngi la ïadonlang naduh u President ka RBDCC, Bah Cleophas Syiem,
Working President Bah Klan Lyngdoh, President ka Ri-Bhoi District Youth Congress Samla
Standwell Manih, Vice President ka Nongpoh Block Congress Committee Samla Antonio
Lapang, ryngkat bad kiwei ki nongïalam bad dkhot ka party.

Haba kren ha kane ka sngi naka liang ki nongïalam ka seng Congress kila ong ba ka
seng Congress ka iengskhem halor ka nongrim ka synshar khaddar kaba khuid, ba uwei pa
uwei u nongshong shnong un ioh ban im laitluid bad kane ka jingïaid rally ka long ban
pynsngew shaduh ki shkor u Narendra Modi ba un shimkhia ban kem mardor ïa une u briew,
namar uwei pa uwei u nongshong shnong ka ri India u don ka hok ban thep vote hynrei
mynta I kumba don mano re mano ba knieh ïa kane ka hok naki paidbah.

Dawa hiar shuki ka seng Congress ïa u CEC Gyanesh

Ha Meghalaya, kane ka
jingïatreilang kan kynthup ïa
kumba 283 tylli ki shnong
hapoh 32 tylli ki Watershed
Development Projects, bad
hadien kata yn pynlong ruh
ïa 12 tylli ki prokram ha ki
kyrdan district bad katkum
ki project, ong ka khubor na
ka tnad Soil and Water
Conservation Department.

Ka jingthmu jong kane
ka jingpyrshang ka long ban
pynkylla ïa ka rukom
pynlang um sha ka Jan
Andolan, ong ki Ophisar.

Ka tnat ka la ong ba ha
ka ri baroh kawei, hapoh kine
ki 12 snem ba la leit, la lah
ban kynthup kumba 3.4 crore

Kumba 283 tylli ki shnong ha Meghalaya ki ïatreilang hapoh ki
hectare hapoh ki prokram
watershed. Ki project kiba la
dep ki la pyni ïa ka jingkiew
haduh 3 metre ha ka um
hapoh khyndew, ka jingkiew
haduh 30 percent ha ka jaka
rep, ka jingkiew haduh 40
percent ha ka jingpynmih ïa
ka dud, bad ka jingkiew
haduh 70 percent ha ka
jingïoh lum pisa na ka kam
rep man la u snem.

La ïathuh ba ha
Meghalaya, la lah ban wanrah
haduh 5,325.23 hectare hapoh
ka soil bad moisture
conservation, bad 7,716.85
hectare hapoh ka plantation,
horticulture bad afforestation.

Haba kren shaphang ki

jingkylla hapoh ka WDC-
PMKSY, ka tnat ka la ong ba
ka jingbei tyngka ka la kiew
na 12,000 tyngka sha  22,000
tyngka shi hectare ha ki jaka
madan, bad na ka 15,000
tyngka sha ka 28,000 tyngka
shi hectare ha ki jaka lum. Ha
kajuh ka por, ka por ban
pyntreikam ïa ki project ka la
shah pynlyngkot na 7 snem
sha 5 snem, khnang ban
pynsted ïa ka jingpynpoi ïa
ki jingmyntoi.

Kiwei pat ki jingtreikam
ki kynthup ïa ka jingpynpoi
ïa ki symbai kiba bha, ki tiar
rep kiba kham bha, bad ka
springshed development ha ki
thaiñ lum nalor kiwei kiwei.

La ïathuh ruh ba ki don
haduh 411 tylli ki tyllong um
la lah ban pynim thymmai,
bad kane ka la pyni ïa ka
jingkiew haduh lai shah ha ka
jingmih um, bad ka um ka la
lah ruh ban ïai don slem. Kane
ka la ïarap ban pynduna ïa ka
jingduna um ha ki jaka lum.

Ka tnat ka la ong ba ki
prokram kiba la sdang
mynshwa, kum ka Watershed
Yatra bad Watershed
Mahotsav, ki la pynthikna ïa
ka Jan Bhagidari, lane ka
jingïashim bynta jong ki
paidbah, ha ka jingpynlong
bad ka jingpynneh pynsah ïa
ki jingtei ban pynneh ïa ka
um.

U Myntri ka Food, Civil
Supplies and Consumer Affairs
u Bah Methodious Dkhar ula
ïadon lang ha ka por ba asoi ïa
ka amendment hapoh ka head
office ka WFP India.

U Commissioner &
Secretary, Food Civil Supplies,u
Pravin Bakshi ula soi ïa ka
soskular na ka bynta ka Sorkar
Meghalaya katba ka
Nongmihkhmat ka WPF ha
India bad Country Director ka
Elisabeth Faure kala soi na ka
bynta ka WFP.

ïa ka Jylla la mihkhmat
da ka Director FCSCA I
Mawlong, Under Secretary B
Syiemlieh bad OSD S K War,
katba u Ankit Sood bad Rodrick
John ki la mihkhmat na ka WFP.

Kine ki arliang mamla kila
ïatreilang naduh u snem 2022
halor ka jingpynkhlaiñ ïa ka
PDS, ka jingpynkhlaiñ ïa ka
jingpynpoi marbam,
jingpynïaid ïa ki kam da ki kor
digital bad kiwei kiwei.

“Kane ka
jingpynthymmai ïa ka
jingïatehlok kan nang
pynkhlaiñ ïa ka jingïatreilang,
sei ïa ki buit thymmai, bad
pynkhlaiñ ïa ka jingpoi ki
marbam ha Meghalaya,
synñiang sha ka jingpyrshang
jong ka Jylla ban kynjoh ïa ka
Sustainable Development Goal
2-Zero Hunger” ong ka Sorkar.

Pynkhlaiñ ka sorkar
jylla ïa ka jingïadei bad ha kiwei kiwei de ki

bynta lada don kiba donkam
ban pyniaid ïa ki khyndew
ki shyiap katkum ka riti
dustur

"Kaba lyngngoh ka long
ba ïa kane ka jingpyndam (de-
lete) ne weng jong ka KHADC
ïa ka kyntien ban da don shwa
ka jingïaphylliew jingmut
bad ki Dorbar Shnong ki
Dorbar Raid bad ki Dorbar
Hima halor ki khyndew Raid
ha shwa ban ai bynta lane
lada don ka jingïadie ïa thied
da kaba ki shim ha lade hi ha
ka bor jong ka Executive
Committee lyngba ka
KHADC ban leh ïa kata da
kaba ki pynduh noh ïa ka lad
bad ïa ka bor jong ki Dorbar
Shnong ba ki kynnoh kylla
pynban sha ki Dorbar Shnong

katkum ka jingkren u Bah
Ardent" ong u Bah Kurkalang.

Shuh shuh u la ong,
"Haba ngi peit bad wad ngim
iohi bad ngim tip ba ka don
kata ka jingkhot jong ka Ex-
ecutive Committee jong ka
KHADC kaba la synshar da
ka party Prah ïa ki Rangbah
Shnong ïa ki Syiem Raid ki
Lyngdoh Raid bad ïa ki
Syiem jong ki Hima bapher
bapher ha shwa ba kin
pynkhreh ïa kane ka land bill
ka jong ki".

U Bah Kurkalang u la
ong, Ynda kila sngewthuh ba
ka mih ka jingpyrshah kaba
jur na ka liang jong ki khun
Khasi Khara na man la ki
shong bad na man la ki raid
ba ki pyrshah ïa kane jingleh
jong ka Executive jong ka

District Council kaba la ïalam
da ka VPP kaba im im peit
peit kila knieh noh ha kti jong
ki ïa ka bor ka iktiar jongka
Dorbar Shnong ki Dorbar
Raid bad ki Dorbar Hima,
katkum ka  Land Act 2021
kala kren shai ha ka section
16 (The Executive Commit-
tee after prior consultation
with the respective Dorbar
Shnong, Dorbar Raid and
Dorbar Hima may by notifi-
cation fixed the ceiling over
the settlement allotment or
setting apart of the Raid Land
made by it or under its
sanctionunder the provision
of this Act).

"Kaba lyngngoh ka long
ba na ka liang jong ka Execu-
tive Committee jong ka party
VPP ki khein dewthala ïa ka

bor ka iktiar jong ki Rangbah
Shnong, ki khein dewthala
ïaa ki bor jong ki Dorbar Raid
bad ki Dorbar Hima kaba la
ju don naduh kulong kumah
ha ka jaitbynriew Khasi ka
jong ngi ba ym don da kiwei
pat ki bor kiba kham halor
bad kiba lah ban tuklar ha
kaba ïadei bad ka kam
khyndew kam shyiap
khamtam ha kaba ïadei bad
ka khyndew raid kadei beit
ka rai bad ka bor jong ki
nongsynshar bad ka dorbar
hi baroh kawei lada kadei ka
Dorbar Shnong, Dorbar Raid
ne Dorbar Hima" ong u Bah
Kurkalang.

Hynrei kumba ka long
mynta, Ngi sngewthamula ba
kam pat don kano kano
jingïaphylliew jingmut bad

ki khlem khot sha ka
jingïakren ki khlem khot ha
ki jingïalang lane ka jingpan
jingmut na ki Rangbah
Shnong, na ki Dorbar Shnong
na ki Dorbar Raid na ki
Syiem Raid ki Lyngdoh Raid
lane ki Sirdar bad na ki Syiem
jong ki Hima kiba pher
bapher hynrei kila shu leh
donbor hi tang ma ki, u la ong.

"Kane kadei kaba ngim
lah ban pdiang da lei ruh
kaba hangne ngi sngewthuh
shai kadei hi ka jingmlien

bad ka jinghikai ka jong ki
bad lada don kano kano ka
jingbakla ki kloi ban kdew
kti ïa kiwei pat ïa kaba kim
leh kiba pli hynrei ki
pynkit pap ïa kiwei katba
ïa ka kam leh ma ki bad
kane ka kdew shai ba na ka
liang jong u Bah Ardent bad
na ka liang jong ka party
VPP kaba synshar ha
KHADC kila leh ïa kane ka
kam kaba ktah shisha ïa ka
ïap ka im bad ïa ka hok riti
dustur kaba kyrpang tam

Ther ka NPP ïa ka VPP ba kheiñ dewthala ïa ka bor ka iktiar ki Rangbah Shnong
jong ka jaitbynriew ban
pynduh bor noh ïa ka Dorbar
Shnong, Dorbar Raid ne
Dorbar Hima da kaba ki tei
pop sha ki Rangbah Shnong
kiba pli kiba ym tip eiei ruh
em halor kane ka kam leh
thombor jong ka party VPP
bad kane kadei kaba ngim
lah ban pdiang da lei lei ruh
em bad hangne u paidbah
un shim ka jingbishar kaei
kaba dei ban leh ïa kum
kine ki jingleh donbor jong
ka party jong ki" u la ong.


